
Imigassat ilaannut Kalaallit Nunaanni immiorneqartunut akitsuutit pillugit Inatsisartut 

inatsisaata allanngortinneqarnissaa pillugu Inatsisartut inatsisissaattut siunnersuut 

(Aningaasaqarnermut, Naligiissitaanermut, Aatsitassanut, Inatsisillu Atuutsinneqarnerannut 

Naalakkersuisoq) 

 

 

Saqqummiussissut  

 

Siullermeerinninneq  

Naalakkersuisut sinnerlugit maanna imigassat ilaannut Kalaallit Nunaanni immiorneqartunut 

akitsuutit pillugit Inatsisartut inatsisaata allanngortinneqarnissaa pillugu Inatsisartut 

inatsisissaattut siunnersuut saqqummiuppara.  

 

Naalakkersuisut imigassat ethanolimik akullit, imigassanik ethanolilinnik allanik 

tunisassiornermut atorneqartut akitsuutaasa utertinneqarsinnaanerannut maanna inatsit 

atuuttoq tunngavissiinngitsoq malugaat. Assersuutigalugu immiaaqqanut ullui 

qaangiussimasunut, kingornalu imigassamik aalakoornartulimmik allamik tunisassiornissaq 

siunertaralugu akuiarneqartunut. 

 

Siunnersuummi inuussutissarsiortut tunisassiaminnik allanngorlugit nunatsinni 

tunisassioqqinneranni, akitsuummik akiliisimasut utertitsiffigitinnissamut 

periarfissinneqarnissaat siunertaavoq. Taamaasiornikkut marloriaammik akitsuuserneqarneq 

pinaveersaarneqassaaq. 

 

Siunnersuut pingaarnermik suliffeqarfinnut sisamanut, nunatsinni imeruersaatinik 

ethanolilinnik maannakkut tunisassiortunut iluanaarutitigut sunniuteqarsinnaavoq.  

 

Suliffeqarfiit nunatsinni akitsuuserneqartussaatitaasunik tunisassiortut Akileraartarnermut 

Aqutsisoqarfimmi nalunaarsortussaapput. 

 

Utertitsineq suliffeqarfiup akuiarneqartunut nutaanut akitsuut akilerlugu, akitsuut 

akiliutaareertoq peerneratigut pisassaaq. 

 

Naggasiullugu inatsisissatut siunnersuutit tassungalu nassuiaatit innersuussutigissavakka.  

 

Naalakkersuisut sinnerlugit taama oqaaseqarlunga siunnersuut Inatsisartunut 

suliassanngortippara. 


